
Fletë informuese rreth difterisë
Çfarë është difteria?
Difteria është një infeksion ngjitës i shkaktuar nga një toksinë (helmim) bakterore. Corynebacterium diphtheriae dhe Corynebacterium ulcerans janë dy bakteret më të zakonshme që mund të shkaktojnë difterinë, por mund të shkaktohet edhe nga Corynebacterium pseudotuberculosis, megjithëse kjo ndodh shumë rrallë.
Cilat janë simptomat?
Zakonisht simptomat shfaqen dy deri në pesë ditë pas ekspozimit ndaj baktereve të difterisë. Simptomat varen nga vendi i infeksionit, por forma më e rëndë e difterisë prek fytin dhe bajamet. Kjo njihet si difteria respiratore.
Zakonisht, simptomat e para janë dhimbja e fytit, humbja e oreksit dhe temperaturë e lehtë. Brenda 2-3 ditëve, rreth fytit dhe bajameve formohet një membranë që vështirëson gëlltitjen dhe frymëmarrjen. Ky infeksion mund të shkaktojë gjithashtu ënjtjen e gjëndrave limfatike dhe indeve në të dy anët e qafës (referuar ndonjëherë si "qafa e demit").
Bakteret përgjegjëse për difterinë mund të shkaktojnë plagë të vogla të lëkurës që formojnë ulcera të mëdha, të cilat zakonisht shfaqen në gjymtyrët e ekspozuara, sidomos në këmbë. Kjo formë e sëmundjes njihet si difteria kutane. Plagët mund të jenë të vështira për t'u dalluar nga impetigoja.
Sëmundja mund të shfaqet edhe me shtamet e baktereve të difterisë, të cilat nuk prodhojnë toksina; në këto raste, sëmundja është përgjithësisht më e lehtë megjithëse ndonjëherë mund të jetë edhe shumë e rëndë.
Paraqituni te mjeku i përgjithshëm nëse keni temperaturë, dhimbje fyti, ënjtje të gjëndrave të qafës, formim të membranës.
Si përhapet?
Bakteret e difterisë mund të jetojnë në gojën, hundën, fytin ose lëkurën e personave me infeksion. Ajo përhapet zakonisht kur një person bie në kontakt me stërpika në ajër, pasi një person i infektuar ka teshtirë ose është kollitur. Në raste më të rralla, infeksioni mund të transmetohet përmes kontaktit të ngushtë me lezionet e lëkurës te një person me formë kutane të sëmundjes. Në këtë rast, kontakti i ngushtë duhet të jetë i zgjatur që infeksioni të transmetohet te të tjerët.
Infeksioni Corynebacterium ulcerans asociohet me konsumimin e qumështit të papasterizuar ose me kontaktin e ngushtë e të zgjatur me kafshët (p.sh. për shkak të punës në një fermë ose si veteriner).
Si parandalohet?
Vaksinimi ndaj difterisë mbron kundër sëmundjes dhe është shumë efektiv. Ai siguron mbrojtje kundër sëmundjes duke prodhuar antitrupa kundër toksinës së difterisë. Vaksina prodhohet nga toksina e paaktivizuar e purifikuar nga një shtam i C. diphtheriae dhe e nxit trupin të prodhojë antitrupa kundër toksinës së difterisë që, nëse personi bie në kontakt me difterinë në të ardhmen, sistemi imunitar i trupit të jetë në gjendje të vetëmbrohet.
Vaksinimi për difterinë kryhet në kuadër të programit të imunizimit primar të MB-së.
Të gjitha foshnjat, në vitin e parë, duhet të marrin të gjithë ciklin e imunizimit primar prej 3 dozash të vaksinës që përmban difteri, që zakonisht administrohet në moshën 2, 3 dhe 4 muajshe. Fëmijët duhet të marrin një dozë të parë përforcuese midis moshës 3,5 dhe 5 vjeç dhe një dozë përforcuese të dytë midis moshës 13 dhe 18 vjeç.
Për shkak të këtij programi tepër efektiv të vaksinimit, në ditët e sotme është e pazakontë të ndeshesh me difteri në MB dhe shumica e rasteve të infektuara brenda MB-së janë tashmë infeksione të lehta tek individët pjesërisht të vaksinuar ose te të rriturit që janë vaksinuar plotësisht por që kanë nivel të ulët imuniteti.
Si diagnostikohet?
Diagnoza përcaktohet në bazë të një ekzaminimi klinik dhe analizimit të tamponëve të marrë zakonisht nga fyti, por ndonjëherë edhe nga plagët në rastin e difterisë kutane. Për zbulimin e toksinës dhe konfirmimin e diagnozës nevojiten teste të veçanta laboratorike.
Çfarë ndodh nëse unë ose një anëtar i familjes preket nga difteria?
Një mjek do t'ju rekomandojë antibiotikë për trajtimin e difterisë dhe në disa raste do t'ju administrojë edhe antitoksina.
Kontakteve të ngushta, që konsiderohen të jenë personat që banojnë në të njëjtën shtëpi me ju ose që janë në kontakt të ngushtë me personin e infektuar, do t'u ofrohet ekzaminimi për infeksionin e difterisë. Edhe kontaktet e ngushta do të trajtohen me antibiotikë. Një person resht së qeni infektues pasi të ketë marrë një kurë të plotë të trajtimit me antibiotikë.
Nëse keni difteri ose bini në kontakt të ngushtë me një person me difteri dhe nuk jeni vaksinuar kundër sëmundjes, do t'ju ofrohet një cikël i plotë vaksinimi. Nëse jeni vaksinuar më parë, por kjo ka ndodhur para 12 muajve, do t'ju ofrohet një dozë përforcuese për të rritur imunitetin kundër infeksionit.
Difteria është një sëmundje e raportueshme në MB, që do të thotë se kur një mjek dyshon se një person ka difteri, ai duhet të informojë autoritetet e shëndetit publik.
Nëse ju ose një kontakt i ngushtë i juaji është diagnostikuar me difteri, Qendra e Shëndetit Publik e Mbretërisë së Bashkuar do t'ju kontaktojë për t'ju këshilluar rreth veprimeve mbrojtëse për ju dhe personat rreth jush.


Ku mund të gjej më tepër informacion?
Burime të informacionit në internet që mund të jenë të dobishme për ju:
https://www.gov.uk/government/collections/diphtheria-guidance-data-and-analysis http://www.nhs.uk/conditions/Diphtheria/Pages/Introduction.aspx

Nëse jeni të shqetësuar se ju ose një person tjetër i afërt me ju është prekur nga difteria, kërkoni trajtim mjekësor urgjent.

